
                       ÁREA SANITARIA DE VIGO

O IIS GALICIA SUR ACADA A REPRESENTACIÓN PARITARIA NOS SEUS ÓRGANOS DE
GOBERNO E PRINCIPAIS ESTRUTURAS ORGANIZATIVAS

• A análise está realizada polo Observatorio de Igualdade do IISGS, facendo
seguimento das accións desenvolvidas en materia de paridade ao longo de
2023

• Estes datos son resultado das accións implementadas para corrixir o déficit
de representación igualitaria detectado no mesmo informe do ano pasado 

• A Directora Científica do IISGS, Eva Poveda, di que as conclusións do informe
son “Positivas,  porque conseguimos o obxectivo de acadar a paridade nas
principais  estruturas  organizativas  con  toma  de  decisións”,  e  afirma  que:
“Isto pon de manifesto a necesidade de ser pro-activas na implementación
das políticas de igualdade”

Vigo,  8  de  marzo  de  2024.  A  análise  de  grao  de  cumprimento  dos  principios  de
paridade do Instituto de Investigación Sanitaria Galicia Sur no seu último informe de
2024,  elaborado  polo  Observatorio  de  Igualdade,  mostran  un  aumento  da
representación  feminina  nos  seus  órganos  de  toma  de  decisións  e  xestión.  Estes
resultados  son  produto  das  accións  implementadas  para  corrixir  o  déficit  de
representación observada entre homes e mulleres nestas estruturas organizativas no
informe do ano 2023.

Así,  tal  e  como se  reflicte  neste  informe actual,  “A implementación de diferentes
accións ao longo de 2023, permitiu alcanzar unha representación paritaria no Consello
Reitor, Comité Científico, Comité Científico Externo e outras estruturas organizativas”.
Esta  corrección  da  representación  paritaria  tivo  lugar  en  todos  os  órganos  e
comisións, especialmente naqueles que teñen como fin a toma de decisións para o
desenvolvemento da actividade do IIS Galicia Sur.

Estas accións estiveron seguindo o regulamento interno do IIS Galicia Sur, así como as
indicacións da Guía Técnica de Avaliación do Instituto de Salud Carlos III (ISCIII).

Equilibrio nos órganos principais
Así,  o  Consello  Reitor,  máximo órgano de  goberno  encargado  de  deseñar  as  liñas
executivas da dirección, xestión e representación do instituto; modificou neste ano a
súa composición cara un maior equilibrio, ao pasar dunha relación de 62% de homes e
38% de mulleres a un 58% de homes e un 42% de mulleres, cumprindo desta forma o
que se considera unha representación igualitaria (60% vs 40%).

No caso do Comité Científico Externo, que no ano 2023 estaba formado nun 75% por
homes fronte a un 25% por mulleres, no momento actual conta cunha representación
igualitaria de homes e mulleres, (40% vs. 60%), respectivamente. No que atinxe ao
Comité Científico Interno, mantense a representación igualitaria que xa había no ano
2023 (53% homes e o 47% mulleres).

De esta forma, e en global, a suma das e dos membros destes tres órganos pasou
dunha representación composta por  un 59% de homes e  o 41% de mulleres  a  un
equilibrio do 50% - 50%.

Maior presencia feminina na investigación 
Un dos aspectos nos que se fixo incidencia no informe do pasado ano foi na necesidade
de equilibrar o liderado dos Grupos de investigación do IISGS e nas coordinacións de
Áreas. Mentres que en 2023, e en canto a liderado de Grupos de Investigación, había
un 66% de homes fronte ao 34% de mulleres que eran investigadoras principais destes
grupos;  o  novo  informe  revela  que  as  cifras  actuais  en  canto  a  investigadoras  e
investigadores  principais  de  grupo  alcanza  un  58%  de  homes  fronte  un  42%  de
mulleres.

No que respecta ás coordinacións de Áreas acadouse a un equilibrio de representación
pasando do 75% de homes e un 25% de mulleres (datos de 2023) a un 62% de homes e
un 48% de mulleres reflectido no último informe.

O informe contempla tamén os datos correspondentes ás cinco Comisións existentes
no IIS Galicia Sur encargadas das tomas de decisións orientadas á formación, calidade,
comunicación,  innovación  e  igualdade.  Segundo  este  informe,  a  cifra  global  das
persoas  que  compoñen  estas  comisións  é  de  26%  de  homes  e  74  por  cento  de
mulleres.

De maneira desagregada, a Comisión de Formación pasou dun 29% de homes e un 71%
de mulleres a un 37% de homes e un 63% de mulleres en 2024. No que respecta á
Comisión de Comunicación,  experimentou cambios derivados da inclusión de novas
persoas pasando do 37% de homes e 63% de mulleres en 2023 a 33% de homes e 67%
de mulleres en 2024. No caso da composición do Observatorio de Igualdade continúase
coa mesma proporción que en 2023 (20% homes e  80% mulleres).  A Comisión de
Calidade,  é  enteiramente  feminina,  ao  igual  que  ocorría  en  2023.  Non  así  no  que
respecta á  Comisión  de Innovación,  creada en  2023 e  que xa  naceu cun ánimo de
equilibrio, está composta nun 43% por homes e no 57% por mulleres.

Continuar avanzando
As conclusións ás que se chega neste informe son positivas, xa que pon de manifesto a
necesidade  de  ser  pro-ativas  na  implementación  das  políticas  de  igualdade.  Non
obstante, o Observatorio de Igualdade continuará traballando por manter e acadar esa
paridade naqueles casos que así o precisen.

Neste mesmo sentido, a Directora Científica do IIS Galicia Sur, Eva Poveda, afirma que
“Estes datos son moi satisfactorios e reflicten o compromiso da Dirección do Instituto
por  integrar  os  valores  da  Investigación  e  Innovación  Responsable,  como  é  o  da
igualdade”.

